Meddwl am Marc


Marc Pennod 3 adnodau 20-30 

Iesu a Beelsebwl

Golygfa mewn tŷ sydd nesa, a’r disgyblion, y dorf ac arbenigwyr y Gyfraith yn gweld yr hyn oedd ar fin digwydd.  Mae’r sôn wedi mynd ar led am Iesu hyd at Jerwsalem (adn 22 ), er hyn dydy pobl ddim wedi deall pwy ydy e’.  Mae ei deulu yn poeni amdano.  Mae e’n gweithio mor galed fel ei fod yn mynd heb fwyd, ac maen nhw wedi penderfynu rhoi stop arno. (adn 21 ) Maen nhw yn ei alw’n wallgofddyn hyd yn oed!
Pam oedd arbenigwyr y Gyfraith yn galw Iesu yn Beelsebwl?

· Beelsebwl – Enw ar un o’r duwiau ffug yn yr Hen Destament (2 Brenhinoedd 1:3)

Beth oedden nhw’n ei ddweud?
“Mae wedi ei _______ gan Beelsebwl , tywysog y ______ .” (adn 22)

Dydy’r athrawon ddim yn amau gallu Iesu i ryddhau pobl o afael ysbrydion drwg, ond mae nhw’n dweud mai Satan sy’n rhoi’r nerth iddo wneud hynny. 

Beth yw’r ateb sydd gan Iesu i’w roi i arbenigwyr y Gyfraith? (adn 23,24).

-  Beth mae Iesu’n dweud am Satan?
-  Beth mae’n dweud am y deyrnas a rhyfel cartre’?

-  Beth yw’r darlun sydd ganddo am y teulu’n chwalu? (adn 26)

-  Ydy Iesu’n siarad am rwymo Satan wrth ddweud am ‘rwymo’r dyn cryf.’  Ai dyna sy’n digwydd yn barod?
Cwestiwn: Pa mor ddifrifol oedd cyhuddiad arbenigwyr y Gyfraith yn erbyn Iesu?  (adn 28)  Beth mae Iesu’n dweud wrthyn nhw?

“Credwch chi fi  - mae maddeuant i’w gael am bob pechod…..ond

does ____ _______ i’r sawl sy’n cablu yn erbyn yr Ysbryd Glân.”(adn 29) 

Beth mae arbenigwyr y Gyfraith wedi ei wneud hyd yn hyn?
-  Mae nhw’n wedi gweld Iesu’n gwneud gwyrthiau ac yn iacháu.

-  Mae nhw wedi gwrando arno’n dysgu yn y synagog.

-  Mae nhw’n newid yr hyn sy’n dda i fod yn ddrwg, a’r hyn sy’n ddrwg i fod yn dda (Darllenwch Eseia 5:20) Wrth wneud hyn dro ar ôl tro mae nhw’n caledu eu calonnau ac yn methu gweld Iesu fel Mab Duw.  Mae Iesu’n dweud eu bod yn 

“cablu yn erbyn yr Ysbryd Glân.” (adn 29 )

Cwestiwn:Ydyn ni hefyd yn medru bod yn galon galed i waith Duw?  Mae’r rhybudd yn erbyn caledu ein calonnau yr un mor ddifrifol i ni heddiw ag roedd i’r arbenigwyr yn amser Iesu.

Gweddi: Arglwydd Iesu gad i ni fod yn effro i weld dy waith di ym mhob man. Paid gadael i ni galedu ein calonnau wrth weld dy waith o’n cwmpas nac wrth glywed dy air.  Paid gadael i ni ddigio dy Ysbryd Glân. Gofynnwn am dy help yn dy enw di yn unig.  Amen.
[image: image1.png]beibl.net



Lowri James

[image: image1.png]